
ՆԱԽԱԳԱՀ ԲՈՒՇԻ ԽՈՍՔՆ ՈՒՂՂՎԱԾ ԱՄԵՐԻԿՅԱՆ ԺՈՂՈՎՐԴԻՆ 

Բարի երեկո: Այսօր Իրաքում ամերիկյան զինված ուժերը մասնակցում են մի 
պայքարի, որը կանխորոշելու ահաբեկչության դեմ համընդհանուր պայքարի 
ուղղվածությունն ու մեր անվտանգությունն այստեղ` հայրենիքում: Նոր 
ռազմավարությունը, որը ես կներկայացնեմ այսօր, կփոխի ամերիկյան գործելաոճը 
Իրաքում ու կօգնի մեզ հաջողության հասնել ահաբեկչության դեմ պայքարում:  

Երբ մոտավորապես մեկ տարի առաջ ես իմ խոսքն ուղղեցի Ձեզ, այնժամ 12 միլիոն 
իրաքցիներ գնացել էին դեպի ընտրություններ` հանուն միասնական ու 
ժողովրդավարական Իրաքի: 2005թ. ընտրություններն ակնառու նվաճում էին: Մենք 
կարծում էինք, որ այդ ընտրությունները կհամախմբեն իրաքցիներին, ու մենք 
կկարողանայինք ավելի քիչ ամերիկյան ուժերով իրականացնել մեր առաքելությունը, 
քանի որ մենք վերապատրաստում էինք իրաքյան ուժերին: 

Սակայն 2006թ. այլ զարգացումներ եղան: Իրաքում, մասնավորապես մայրաքաղաք 
Բաղդադում ընթացող բռնություններն ի չիք դարձրին այն քաղաքական նվաճումները, 
որ գրանցվել էին երկրում: Ալ Քաիդայի ահաբեկիչներն ու սունի ապստամբները 
հասկացան, թե իրաքյան ընտրություններն ինչ մահացու վտանգ են ներկայացնում 
իրենց նպատակների կենսագործման ճանապարհին ու ի պատասխան ձեռնարկեցին 
սպանության վայրագ գործողություններ` ընդդեմ անմեղ իրաքցիների: Նրանք 
պայթեցրեցին շիա մահմեդականների գլխավոր սրբավայրերից մեկը, Սամարայի 
Ոսկե մզկիթը, որի նպատակն էր դրդել Իրաքի շիա բնակչությանը 
հաշվեհարդարների: Նրանց ռազմավարությունն իրեն արդարացրեց: Արմատական 
շիա տարրերը, որոնց մի մասին աջակցում է Իրանը, կազմավորեցին սպանություններ 
իրականացնող հատուկ խմբավորումներ: Արդյունքում` բռնարարքների անվերջ մի 
շղթա հատվածախմբերի միջև, որ շարունակվում է մինչ օրս:  

Իրաքում տիրող իրավիճակն անընդունելի է ամերիկյան ժողովրդի համար, և դա 
անընդունելի է ինձ համար: Մեր զինվորականները Իրաքում պայքարել են 
խիզախորեն: Նրանք արել են այն ամենը, ինչ պահանջվել է իրենցից: Եթե սխալներ են 
եղել, ապա դրանց համար ես եմ պատասխանատու: 

Հստակ է, որ Իրաքում մեր ռազմավարությունը փոխելու կարիք է զգում: Այսպիսով, 
ազգային անվտանգության հարցերով զբաղվող թիմը, զինվորական 
հրամանատարներն ու դիվանագետները համակողմանիորեն դիտարկեցին հարցը: 
Մենք խորհրդակցեցինք Կոնգրեսի երկու կուսակցությունների ներկայացուցիչների, 
մեր օտարերկրյա դաշնակիցների ու արտաքին ակնառու փորձագետների հետ: Մեզ 



օգնեցին նախկին պետքարտուղար Ջեյմս Բեյքերի ու նախկին կոնգրեսական Լի 
Համիլտոնի ղեկավարած երկկուսակցական Իրաքյան ուսումնասիրությունների խմբի 
առաջարկները: Մեր քննարկումներում բոլորը համամիտ էին, որ Իրաքում 
հաջողության հասնելու կախարդական բանալի չկա: Եվ կար մի հստակ ու 
աղաղակող ուղերձ. ձախողումը Իրաքում աղետաբեր կլինի կլինի Միացյալ 
Նահանգների համար: 

Ձախողման հետևանքները հստակ են. արմատական իսլամական 
ծայրահեղականները նոր թափ կստանան ու կհամալրեն իրենց շարքերը նոր 
անդամներով: Նրանց համար ավելի դյուրին կդառնա չափավոր ուժերը ներկայացնող 
կառավարություններին տապալելը, տարածաշրջանում քաոս ստեղծելը ու իրենց 
նկրտումների կենսագործման նպատակով նավթային ռեսուրսներից ստացված 
եկամուտներն օգտագործելը: Իրանը միջուկային ծրագրին նոր թափ հաղորդելու լիցք 
կստանա: Մեր թշնամիները կունենան ապաստան, որտեղից կպլանավորեն ու 
կիրագործեն հարձակումներ ամերիկյան ժողովրդի վրա: 2001թ. սեպտեմբերի 11-ին 
մենք տեսանք, թե ինչ հարված կարող են հասցնել աշխարհի մյուս կողմում 
հանգրվանած ծայրահեղականները մեր քաղաքներին: Հանուն մեր ժողովրդի 
անվտանգության` ամերիկյան պետք է հաջողության հասնի Իրաքում:  

Իրաքում հաջողության հասնելու համար անհապաղ գերակայություն է համարվում 
անվտանգությունը, մասնավորապես` Բաղդադում: Իրաքում հատվածախմբերի միջև 
տեղի ունեցող բռնարարքների ութսուն տոկոսը գրանցվում է մայրաքաղաքից և 
այնտեղից 30 մղոն շառավղով: Այս բռնարարքները մասնատում են Բաղդադն 
առանձին հատվածախմբերի կողմից վերահսկվող գոտիների ու սասանում են բոլոր 
իրաքցիների վստահությունը: Միայն իրաքցիներն են կարող վերջ տալ 
հատվածախմբերի միջև ընթացող այս բռնարարքներին ու ապահովել ժողովրդի 
անվտանգությունը: Իրաքյան կառավարությունը առաջ է քաշել դա իրականացնելու 
կուռ ծրագիր:  

Բաղդադում անվտանգություն ապահովելու մեր նախկին փորձերը ձախողվել են 
երկու հիմնական պատճառներով. չկար բավարար իրաքյան ու ամերիկյան զինուժ, 
որպեսզի վերահսկեին ահաբեկիչներից ու ապստամբներից մաքրված թաղամասերը: 
Իսկ մեր ունեցած զինուժի համար կային չափազանց շատ սահմանափակումներ: Մեր 
զինվորական հրամանատարությունը դիտարկում է իրաքյան վերանայված ծրագիրը, 
որպեսզի այս սխալներն այնտեղ շտկված լինեն: Նրանց զեկույցի համաձայն դրանք 
շտկված են, ու նրանք նաև զեկուցում են, որ այս ծրագիրը կարդարացնի իրեն:  

Թույլ տվեք առավել մանրամասնեմ այս քայլերը. իրաքյան կառավարությունը 
մայրաքաղաքի համար նշանակում է զինվորական հրամանատար և երկու 
փոխհրամանատար: Իրաքյան կառավարությունը տեղակայում է Իրաքյան բանակի ու 
Ազգային ոստիկանության զորախմբեր Բաղդադի 9-ը թաղամասերում: Այս ուժերի 
տեղաբաշխմամբ մայրաքաղաք Բաղդադում տեղական ոստիկանությունից զատ 
կլինեն Իրաքյան բանակի ու Ազգային ոստիկանության 18 զորախմբեր: Իրաքյան այս 
ուժերը կգործեն ոստիկանական կայաններից` իրականացնելով պարեկային 



հսկողություն, անցակետային ստուգումներ ու անցնելով տնից-տուն, որպեսզի շահեն 
Բաղդադի բնակիչների վստահությունը:  

Սա նշանակալի հանձնառություն է, սակայն մեր հրամանատարներն ասում են, որ 
այդ ձեռնարկի հաջողությունն ապահովելու համար անհրաժեշտ կլինի մեր 
օգնությունը: Ուստի Ամերիկան փոխում է իր ռազմավարությունը, որպեսզի օգնի 
Իրաքին բռնարարքները վերացնելու ու Բաղդադի բնակչության անվտանգությունն 
ապահովելու ուղղությամբ ստանձնած աշխատանքները: Սա պահանջում է 
ամերիկյան ուժերի ավելացում: Իրաքում կտեղակայվի ավելի քան 20000 լրացուցիչ 
ամերիկյան զինուժ, որի գերակշիռ մասը` 5 զորախումբ, տեղակայվելու է Բաղդադում: 
Այս զորախմբերը կաշխատեն իրաքյան զորախմբերին զուգահեռ ու կներառվեն հենց 
իրաքյան միավորումներում: Մեր զինուժը ունենալու է հստակ սահմանված 
առաքելություն. այն է օգնել իրաքցիներին թաղամասերը մաքրելու ու անվտանգ 
դարձնելու հարցում, օգնել պաշտպանելու տեղական բնակչությանը և օգնել, որ 
իրաքյան ուժերը ունենան բավարար ներուժ ապահովելու այնպիսի անվտանգություն, 
որի կարիքը զգում է Բաղդադը: 

Այսօր Ձեզնից շատերի մոտ հարց կառաջանա, թե Բաղդադի անվտանգությունն 
ապահովելու այս ձեռնարկն ինչպես կարող է պսակվել հաջողությամբ, եթե 
նախորդները ձախողվել են: Մինչ այժմ ձեռնարկված գործողություններով իրաքյան ու 
ամերիկյան ուժերը ահաբեկիչներից ու ապստամբներից մաքրել են Բաղդադի 
բազմաթիվ թաղամասեր, սակայն երբ դրանից հետո անցել եմ մյուս հատվածներ, այդ 
տարրերը կրկին ետ են վերադարձել: Այս անգամ մենք կունենանք բավարար ուժեր, 
որոնք կշարունակեն այդ տարածքների նկատմամբ հսկողությունը: Մինչ այժմ 
ձեռնարկված գործողություններում քաղաքական ու կրոնական միջամտությունները 
խոչընդոտել են իրաքյան ու ամերիկյան ուժերին ներթափանցել այն տեղերը, որոնք 
բռնարարքների սնուցման օջախ են հանդիսանում: Այս անգամ իրաքյան ու 
ամերիկյան ուժերը այդ վայրերը ներթափանցելու կանաչ լույս կունենան. վարչապետ 
Մալիկին հավաստիացնում է, որ քաղաքական ու կրոնական միջամտությունը չի 
հանդուրժվելու:  

Իրաքի վարչապետին ու մյուս առաջնորդներին հստակորեն ասվել է, որ Միացյալ 
Նահանգների ու միջազգային հանրության հանձնառությունները անվերջ չեն: Եթե 
իրաքյան կառավարությունը հետամուտ չլինի իր խոստումներին, ապա այն կկորցնի 
միջազգային հանրության աջակցությունը, ու այն կկորցնի իրաքյան ժողովրդի 
աջակցությունը: Հիմա ժամանակն է գործել: Իրաքի վարչապետը գիտակցում է այս 
ամենը: Ահա թե ինչ խոսքերով նա դիմեց իրաքյան ժողովրդին անցյալ շաբաթ. 
«Բաղդադի անվտանգության ծրագրով այստեղ այլևս չեն կարող հանգրվան գտնել 
հանցագործները`անկախ նրանց քաղաքական ու կրոնական պատկանելության»:  

Այս նոր ռազմավարությունը միանգամից վերջ չի դնի մահապարտների 
պայթյուններին, սպանություններին ու պայթեցումներին: Իրաքի մեր թշնամիներն 
այնպես կանեն, որ մեր հեռուստաէկրանից անպակաս լինեն մահվան ու 
տանջանքների պատկերները: Այնուամենայնիվ, ժամանակի ընթացքում կտեսնենք, 



որ իրաքյան զինուժը հալածում է մարդասպաններին, պակասում է ահաբեկչական 
հարձակումների թիվը և մեծանում է վստահությունն ու համագործակցությունը 
Բաղդադի բնակիչների շրջանում: Երբ սա տեղի ունենա, իր հետ կբերի ամենօրյա 
կյանքի բարելավում, իրաքյան առաջնորդների նկատմամբ իրաքցիների 
վստահության մեծացում ու կառավարությունն էլ շունչ քաշելու ժամանակ կունենա, 
որպեսզի ձեռնարկի անհրաժեշտ քայլեր մյուս կարևորագույն ոլորտներում 
առաջընթաց ունենալու նպատակով: Իրաքի սունի և շիա բնակչության մեծ մասը 
ցանկանում է խաղաղ համատեղ գոյակցություն, ու Բաղդադում բռնարարքների 
նվազեցումը հնարավոր կդարձնի այս հաշտեցումը:  

Հաջող ռազմավարությունը Իրաքում չի նշանակում սոսկ մարտական 
գործողություններ: Իրաքի շարքային քաղաքացիները պետք է տեսնեն, որ մարտական 
գործողություններն ուղեկցվում են տեսանելի բարելավումներով իրենց 
թաղամասերում ու համայնքներում: Ուստի Միացյալ Նահանգները հետամուտ է 
լինելու, որ իրաքյան կառավարությունը հետևի իր հայտարարած ուղենիշներին:  

Իր իշխանությունը հաստատելու համար իրաքյան կառավարությունը պլանավորում է 
մինչև նոյեմբեր Իրաքի բոլոր գավառների անվտանգության ապահովման մասով 
լիակատար պատասխանատվություն ստանձնել: Որպեսզի Իրաքի յուրաքանչյուր 
քաղաքացի իր բաժնեմասն ունենա երկրի տնտեսության մեջ, Իրաքն ընդունելու է 
օրենսդրություն, որով նավթային եկամուտները կբաժանվեն բոլոր իրաքցիների մեջ: Ի 
հաստատումն կենսամակարդակի բարելավման իր պարտավորության իրաքյան 
կառավարությունը վերակառուցման ու ենթակառուցվածքների նախագծերի համար, 
որոնք կձևավորեն նոր աշխատատեղեր, նախատեսում է սեփական միջոցներից 
ծախսել 10 միլիարդ դոլար: Տեղական առաջնորդների իրավասությունները խթանելու 
նպատակով Իրաքը այս տարի ավելի ուշ նախատեսում է անցկացնել գավառային 
ընտրություններ: Իսկ որպեսզի երկրի քաղաքական կյանքին ավելի շատ իրաքցիներ 
մասնակցություն ունենան, Իրաքը բարեփոխելու է ապա-բաաթայական օրենքներն ու 
ձևավորելու է արդար գործընթաց` Իրաքի սահմանադրության մեջ 
փոփոխությունների կատարումը քննության առնելու համար:  

Ամերիկան կփոխի այս աշխատանքների կենսագործման ճանապարհին Իրաքի 
կառավարությանն աջակցելու իր ռազմավարությունը: Հետևելով Իրաքյան 
հետազոտությունների խմբի առաջարկներին մենք իրաքյան զինված ուժերում 
կմեծացնենք ամերիկյան խորհրդատուների թիվն ու յուրաքանչյուր իրաքյան դիվիզիա 
կաշխատի գործակից դաշնային զորամիավորման հետ: Մենք կօգնենք իրաքցիներին 
ձևավորել ավելի մեծ ու տեխնիկապես ապահովված բանակ, կարագացնենք իրաքյան 
ուժերի ուսուցումը, որը անվտանգության հարցում Միացյալ Նահանգների 
առաքելության կարևորագույն տարրերից է: Մեր զինվորական ու քաղաքացիական 
հրամանատարներին ավելի մեծ ճկունություն կընձեռվի տնտեսական աջակցության 
միջոցների տնօրինման հարցում: Կկրկնապատկվեն գավառներում վերակառուցման 
աշխատանքներ իրականացնող խմբերը: Այս խմբերը միավորում են զինվորական ու 
քաղաքացիական փորձագետներին, որոնք կօգնեն իրաքյան համայնքների 
հաշտեցման, չափավոր ուժերի զորեղացման հարցերում ու կարագացնեն անցումը 



դեպի այնպիսի Իրաք, որը հիմնվում է սեփական ուժերի վրա: Պետքարտուղար Ռայսը 
շուտով կնշանակի վերակառուցման հարցերով համակարգող Բաղդադում, որը կօգնի 
ապահովել ավելի լավ արդյունքներ Իրաքին ցուցաբերվող տնտեսական աջակցության 
շրջանակում:  

Այս փոփոխություններին զուգընթաց մենք շարունակելու ենք հետապնդել ալ 
Քաիդային ու օտարերկրյա գրոհայիններին: Ալ Քաիդան դեռ ակտիվ է Իրաքում: Նրա 
հիմնական օջախը Անբար գավառում է: Ալ Քաիդայի ջանքերով մայրաքաղաքից հետո 
ամենաշատ բռնարարքները գրանցվում են Անբարում: Ալ Քաիդայի փաստաթղթերից 
մեկում, որ հասել է մեզ, նկարագրվում են ահաբեկիչների կողմից այս գավառը զտելու 
ու իրենց վերահսկողության տակ վերցնելու պլանները: Սա մոտեցնում է ալ 
Քաիդային իրաքյան ժողովրդավարությունը կործանելու, արմատական իսլամական 
կայսրություն ստեղծելու ու Միացյալ Նահանգների դեմ (ԱՄՆ-ի ներսում և ԱՄՆ-ից 
դուրս) նոր հարձակումներ ձեռնարկելու իր նպատակներին:  

Մեր զինվորականները Անբարում սպանում և գերեվարում են ալ Քաիդայի 
առաջնորդներին` պաշտպանելով տեղի բնակչությանը: Վերջերս, տեղի ցեղային 
առաջնորդները սկսել են ալ Քաիդայի դեմ հանդես գալու պատրաստակամություն 
հանդես բերել: Արդյունքում մեր հրամանատարները հավատացած են, որ մենք 
ահաբեկիչներին լուրջ հարված հասցնելու հնարավորություն ունենք: Ես հրամայել եմ 
Անբար գավառում ամերիկյան ուժերը համալրել ևս 4000 հոգով: Զինուժը կաշխատի 
իրաքյան ու ցեղային խմբերի հետ ահաբեկիչների նկատմամբ ճնշումը շարունակելու 
նպատակով: Համազգեստավոր ամերիկացիները վերացրեցին ալ Քաիդայի 
հանգրվանը Աֆղանստանում, ու մենք թույլ չենք տա, որ նրանք վերահաստատվեն 
Իրաքում:  

Հաջողությունն Իրաքում նաև ենթադրում է տարածքային ամբողջականության ու 
տարածաշրջանային կայունության ապահովում` ի հեճուկս ծայրահեղական 
վտանգների: Սա սկսվում է Իրանի ու Սիրիայի հետ: Այս երկու երկրների 
վարչակարգերը թույլ են տալիս ահաբեկիչներին ու ապստամբներին օգտագործել 
իրենց տարածքը` Իրաք մուտք ու ելք ունենալու նպատակով: Իրանը նյութական 
աջակցություն է ցուցաբերում ամերիկյան զինուժի դեմ հարձակումների համար: Մենք 
թույլ չենք տա հարձակումներ մեր ուժերի վրա: Մենք կկասեցնենք Իրանից ու 
Սիրիայից ստացվող աջակցության հոսքը: Մենք կհայտնաբերենք ու կվերացնենք այն 
ցանցերը, որոնց միջոցով ապահովվում են Իրաքի թշնամիների մարտական 
պատրաստականությունն ու ժամանակակից զենքի ու զինամթերքի պաշարները:  

Մենք նաև այլ քայլեր ենք ձեռնարկում Իրաքում անվտանգությունն ապահովելու ու 
ամերիկյան ժողովրդի շահերը Միջին Արևելքում պաշտպանելու համար: Վերջերս ես 
հրամայել եմ տարածաշրջանում տեղակայել ռազմածովային ուժերի լրացուցիչ խումբ: 
Մենք կընդլայնենք մեր բարեկամների ու դաշնակիցների հետ հետախուզական 
տվյալները փոխանակման աշխատանքները ու հակաօդային պաշտպանության 
«Պատրիոտ» համակարգեր կտեղակայենք: Մենք կաշխատենք Թուրքիայի ու Իրաքի 
կառավարությունների հետ` օգնելու վերջիններիս լուծելու իրենց սահմաններին 



առկա խնդիրները: Մենք կաշխատենք նաև մյուսների հետ, որպեսզի կանխենք Իրանի 
միջուկային զենքի ծրագրերի իրականացումն ու տարածաշրջանում գերակա դիրքի 
հաստատումը:  

Մենք կօգտագործենք Միացյալ Նահանգների ողջ դիվանագիտական ներուժը, 
որպեսզի Միջին Արևելքի երկրները աջակցեն Իրաքին: Սաուդյան Արաբիան, 
Եգիպտոսը, Հորդանանը, Պարսից Ծոցի երկրները պետք է հասկանան, որ Ամերիկայի 
պարտությունը Իրաքում կձևավորի ծայրահեղականների նոր օջախ ու 
ռազմավարական վտանգ կներկայացնի իրենց գոյության համար: Այս երկրները 
շահագրգռված պետք է լինեն Իրաքի հաջողությամբ, որը կապահովի խաղաղ 
համագոյակցություն հարևան տերությունների հետ, ու նրանք պետք է իրենց 
մասնակցությունն ունենան Իրաքի միացյալ կառավարությանն աջակցելու գործում: 
Մենք հավանություն ենք տալիս Իրաքի կառավարության այն կոչերին, որ ավարտին 
հասցվի Միջազգային համաձայնագիրը, որով տնտեսական բարեփոխումներին 
համընթաց նոր տնտեսական աջակցություն կցուցաբերվի: Ուրբաթ օրը 
պետքարտուղար Ռայսը կուղևորվի դեպի տարածաշրջան` զբաղվելու Իրաքին 
աջակցելու հարցերով ու շարունակելու անհետաձգելի դիվանագիտական միջոցները, 
որ կօգնեն խաղաղություն հաստատել Միջին Արևելքում:  

Միջին Արևելքում տարածման վտանգը միայն ռազմական հակամարտության հարց 
չէ: Այն մեր ժամանակների վճռական գաղափարախոսական պայքարն է: Մի կողմում 
գտնվում են նրանք, ովքեր հավատում են ազատության ու չափավորության 
սկզբունքներին, մյուս կողմում ծայրահեղականները, որ սպանում են անմեղ 
մարդկանց ու հայտարարում են մեր ընտրած ուղին ոչնչացնելու իրենց մտադրության 
մասին: Երկարաժամկետ հեռանկարում ամերիկյան ժողովրդին պաշտպանելու 
ամենաիրատեսական ուղին ատելության գաղափարախոսությանը հուսադրող 
այլընտրանք ապահովելն է` տարածաշրջանում ազատությունը ընդլայնելու միջոցով: 
Հանուն ազատության իրենց կյանքը վտանգող խիզախ կանանց ու տղամարդկանց 
կողքին լինելը, Միջին Արևելքում հուսառատ ու արդարացի հասարակություններ 
կերտելու նրանց աշխատանքներին աջակցելը բխում է Միացյալ Նահանգների 
շահերից:  

Աֆղանստանից մինչև Լիբանան ու Պաղեստինյան տարածքներ միլիոնավոր 
շարքային քաղաքացիներ հոգնել են բռնություններից ու ուզում են, որ իրենց 
երեխաների ապագան լինի խաղաղ ու խոստումնալի: Ու նրանց ուշադրությունը 
բևեռված է Իրաքին: Նրանք ուզում են իմանալ, արդյոք Ամերիկան կհեռանա ու 
կթողնի երկիրը ծայրահեղականների ձեռքին, թե կմնա այն իրաքցիների կողքին, 
որոնք ընտրել են ազատությունը:  

Փոփոխությունները, որոնց ես անդրադարձա այսօր ուղղված են ապահովելու 
գոյության համար պայքարող երիտասարդ ժողովրդավարության գոյատևումը 
աշխարհի մի այնպիսի մասում, որն հսկայական նշանակություն ունի ամերիկյան 
անվտանգության համար: Թույլ տվեք բացեմ փակագծերը. իրաքյան ահաբեկիչներն ու 
ապստամբները խիղճ չունեն, առաջիկա տարին կհամեմեն արյունով ու 



բռնություններով: Բռնարարքները կշարունակվեն, եթե անգամ մեր նոր 
ռազմավարությունը գործի ճիշտ այնպես, ինչպես պլանավորված է. կլինեն նոր 
իրաքցի ու ամերիկացի զոհեր: Հարցն այն է, թե արդյոք նոր ռազմավարությունը մեզ 
կմոտեցնի հաջողությանը: Վստահ եմ, որ այո:  

Հաղթանակը նման չի լինի մեր հայրերի ու պապերի տարած հաղթանակներին: 
Ռազմական հածանավում չի լինի պաշարման հանդիսավոր տոնակատարություն: 
Սակայն հաղթանակը Իրաքում մի նոր բան կավելացնի արաբական աշխարհում. այն 
է գործունակ մի ժողովրդավարություն, որը վերահսկում է իր տարածքները, 
ապահովում է օրենքի գերակայությունը, հարգում է մարդկանց հիմնարար 
ազատություններն ու պատասխանատու է իր ժողովրդի առաջ: Դա կլինի մի երկիր, որ 
պայքարում է ահաբեկիչների դեմ ու չի պատսպարում նրանց, ու դա կօգնի խաղաղ ու 
անվտանգ ապագա կերտել մեր զավակների ու թոռների համար: 

Այս նոր մոտեցումն ընտրվել է Կոնգրեսի հետ Իրաքում մեր հետագա 
գործողությունների բազմաթիվ տարբերակների քննարկման արդյունքում: Շատերը 
մտահոգված են այն հանգամանքով, որ Իրաքը չափազանց մեծ կախվածության մեջ է 
գտնվում ԱՄՆ-ից, ուստի մեր քաղաքականությունը պետք է կենտրոնանա Իրաքի 
սահմանների պաշտպանության ու ալ Քաիդայի դուրս մղման վրա: Լուծման նրանց 
տարբերակը Բաղդադում ամերիկյան աշխատանքների նվազեցումն է, կամ էլ մեր 
զինուժի փուլային դուրսբերման մասին հայտարարություն անելը: Մենք 
մանրակրկիտ կերպով քննության ենք առել այս առաջարկները և եկել ենք այն 
եզրահանգման, որ այժմ մեր դուրս գալը Իրաքից կհանգեցնի Իրաքի կառավարության 
փլուզմանը, կմասնատի երկիրն ու աներևակայելի չափերի հասնող զանգվածային 
սպանությունների պատճառ կհանդիսանա: Այսպիսի մոտեցման արդյունքում մեր 
ուժերը ստիպված կլինեն նույնիսկ ավելի երկար մնալ Իրաքում ու դիմակայել մի 
թշնամու, որն առավել վտանգավոր է: Եթե այս բախտորոշ պահին մենք մեծացնենք 
մեր աջակցությունն ու օգնենք Իրաքին ընդհատել բռնությունների ընթացիկ շղթան, 
մենք ավելի շուտ կհասնենք այն օրվան, երբ մեր զինվորականները կվերադառնան 
հայրենիք:  

Առաջիկա օրերին ազգային անվտանգության հարցերով զբաղվող թիմը Կոնգրեսին 
մանրամասնորեն կներկայացնի նոր ռազմավարությունը: Եթե կոնգրեսականները 
բարելավման առաջարկներ ունեն, մենք դրանք հաշվի կառնենք: Եթե 
հանգամանքները փոխվեն, մենք ճշգրտումներ կկատարենք: Մեծարգո այրերը 
տարբեր կարծիքներ ունեն ու նրանք կբարձրաձայնեն իրենց քննադատությունները: 
Արդարացի կլինի, որ մեր տեսակետները մանրակրկիտ կերպով դիտարկվեն: Եվ 
այստեղ ներառված յուրաքանչյուր ոք պարտավոր է բացատրել, թե իրենց մատնացույց 
արած ուղին հաջողության ինչ հավակնություններ ունի:  

Հետևելով սենատոր Ջո Լիբերմանի ու Կոնգրեսի այլ անդամների լավ խորհրդին մենք 
կձևավորենք նոր երկկուսակցական աշխատանքային խումբ, որը կօգնի մեջ 
կուսակցական շահերի շուրջ համաձայնության գալ` հաղթելու ահաբեկչության դեմ 
պատերազմում: Այս աշխատանքային խումբը կանոնավոր կերպով հանդիպումներ 



կունենա ինձ և իմ վարչակարգի ներկայացուցիչների հետ. դա կօգնի ամրապնդել մեր 
հարաբերությունները Կոնգրեսի հետ: Միասին աշխատելով մենք կկարողանանք 
ավելացնել ակտիվ զինուժը բանակի ու ծովահետևակային կորպուսներում, որպեսզի 
Ամերիկան ունենա 21-րդ դարին հարիր զինված ուժեր: Մենք նաև պետք է դիտարկենք 
այն ուղիները, թե ինչպես կարող ենք մոբիլիզացնել մեր տաղանդավոր 
քաղաքացիական գործիչներին, որպեսզի նրանք արտերկրում օգնեն 
ժողովրդավարական հաստատությունների կերտման և պատերազմից ու 
բռնակալությունից կքած համայնքներն ու երկիրը վերակառուցելու հարցում:  

Այս վտանգներով լեցուն ժամանակներում Միացյալ Նահանգների համար 
օրհնություն է այն, որ ունի նվիրված ու անձնազոհ զավակներ, որոնք պատրաստ են 
առաջ գնալ ու պաշտպանել մեզ: Այս երիտասարդ ամերիկացիներն հասկանում են, որ 
Իրաքում մենք վեհ ու խիստ անհրաժեշտ նպատակ ենք հետապնդում, և որ 
ազատության առաջընթացին նպաստելը մեր ժամանակների հրամայականն է: Նրանք 
ծառայում են իրենց ընտանիքներից հեռու. նրանց ընտանիքները լուռ համակերպվում 
են տոները միայնակ անցկացնելու ու ճաշի սեղանի շուրջ դատարկ աթոռներ 
տեսնելու հետ: Նրանք տեսել են, թե ինչպես են իրենց ընկերները զոհել իրենց կյանքը` 
հանուն մեր ազատության: Մենք սգում ենք բոլոր զոհված ամերիկացիների համար, ու 
մենք պարտական ենք նրանց առաջ` կերտելու մի ապագա, որն արժանի կլինի նրանց 
զոհողություններին:  

Հայրենակիցներ, առաջիկա տարվա ընթացքում կպահանջվի ավելի մեծ 
համբերություն, զոհողություն ու վճռականություն: Գայթակղիչ է անշուշտ կարծել, որ 
Ամերիկան կարող է մի կողմ դնել ազատության ճանապարհին ծառացած 
խոչընդոտները, սակայն փորձության ժամին է, որ ի հայտ են գալիս ազգի 
առանձնահատկությունները: Մեր ողջ պատմության ընթացքում մենք` 
ամերիկացիներս երբեք չենք տրվել հոռետեսությանն ու մեր հայացքը միշտ հառնված 
է եղել ազատությանը: Հիմա Ամերիկան մի նոր պայքարում է ընդգրկված, որը 
նախորոշելու նոր դարաշրջանի ուղին: Մենք կարող ենք, և մենք պետք է 
հաղթանակենք:  

Ես առաջ եմ գնում` վստահ լինելով, որ փորձության պահերին մեզ առաջնորդ կլինի 
Արարիչն Ազատության: Շնորհակալություն և բարի գիշեր: 


